
Якташыбыз Җамал Вәлиди – күренекле тел галиме.

   Татарстанның халык шагыйре, Г.Тукай исемендәге Дәүләт бүләге лауреаты, күренекле якташыбыз Шәүкәт ага Галиевнең шундый шигъри юллары бар:

   Кемнәрдер әйтсә-әйтсеннәр,

   Караңгы як, дисеннәр.

   Яктырта безнең тарихны

   Нуры сүнмәс шәхесләр.

   Бәрәкәтле, борынгы болгар бабаларыбыз гомер учагын тергезгән Тау ягы бай андый нуры сүнмәс шәхесләргә. Олуг галим, татар филологиясе тарихында гаять зур эз калдырган Җамал Вәлиди (Җамалетдин Җәләлетдин улы Вәлидов) –шуларның берсе.

   Булачак галим 1887 елның 12 октябрендә хәзерге Татарстан Республикасының Апас районы Апас авылында мулла гаиләсендә туа. Җамалга бер яшь тулгач, әтисе вафат була, аннан соң аны әнисе тәрбияли. Ун яшенә кадәр Җ. Вәлиди туган авылында белем ала, аннан соң ул атаклы Иж-Бубый мәдрәсәсендә укуын дәвам иттерә. Мәдрәсәне тәмамлаганнан соң, Җамалны шул мәдрәсәдә татар теле укытучысы итеп эшкә калдыралар. 

   1911 елда булачак галим Оренбургка күчеп килә һәм шундагы “Хөсәения” мәдрәсәсендә укыта башлый (мәдрәсәдә укыту җәдитчә, ягъни яңача методика белән алып барыла); 1918–1921 елларда Казан, Тәтеш һәм Арча мәктәпләрендә белем бирә. 1922–1923 елларда Җ. Вәлиди Казан университетының рабфагында укыта, ә 1923 елдан Казан Көнчыгыш педагогия институтында белем бирә башлый. Биредә ул интенсив фәнни эш алып бара: 1931 елның маена кадәр, ягъни КГБ хезмәткәрләре тарафыннан кулга алынганчы доцент булып эшли. Озакка сузылган каты кыерсытулар нәтиҗәсендә Җамал Вәлиди авырый башлый һәм 1932 елның ноябрендә үлеп китә. Аның кая күмелгәне билгеле түгел. Шулай итеп, Татарстанда Сталин репрессияләре 1931 елда ук башланган дип әйтә алабыз. 

   Җамал Вәлиди фәнни тикшеренүләрен төрле мәдрәсәләрдә алып барган татар теле курсларын системалаштырудан башлый. Шуңа күрә дә, беренче чиратта, ул – лингвист, әдәбиятчы буларак формалаша. Казан төрки лингвистика мәктәбе традицияләрен дәвам иттереп, Җамал Вәлиди шулай ук тарихи, дини, педагогик тикшеренүләр дә алып бара. 
   1923 елда Мәскәү-Петроградта “Татар әдәбияты рус теленә тәрҗемәдә” («Татарская литература в переводах на русский язык») грифы белән П. Радимов һәм Галимҗан Шәрәф редакциясендә нәшер ителеп, аның бүгенге көндә дә билгеле “Гыйлем һәм татар әдәбияты тарихы буенча очерк (1917 елгы революциягә кадәр)” (“Очерк истории образованности и литературы татар (до революции 1917 г.)”) дигән китабы авторны бөтен дөньяга таныта.

   Җамал Вәлиди филология белән 1910 еллар башында ук шөгыльләнә башлый. Аны, барыннан да бигрәк, гарәп графикасында язылган татар язмалары һәм аларның дөрес язылышы мәсьәләләре кызыксындыра. 

   Аның берничә мәкаләсе татар әдәби теле формалашу проблемаларына багышлана. (Алар галим тарафыннан XX гасырның 20 нче елларында дөнья күрә). Галимнең әлеге мәсьәләләргә булган карашы безнең көннәрдә дә үз әһәмиятен саклый килә.

   Җамал Вәлидинең тагын бер фәнни эшчәнлеген билгеләп узарга мөмкин. Ул – татар теле фонетикасы һәм грамматикасы буенча дәреслекләр төзү. 1915 елда галим “Татар теле имла һәм сарыф вә нәхү кагыйдәләре” (“Правила орфографии, морфологии и синтаксиса татарского языка”) дигән китап нәшер итә. 1919 елда, боларның һәммәсен дә бер китапка җыеп, ул татар теле грамматикасы – укытучылар курслары өчен дәреслекләр бастыра (Вәлиди Җ. Татар теленең грамматикасы / Җамал Вәлиди. – Казан: Миллият.)
    Җ. Вәлиди татар теле диалектларын өйрәнүгә дә игътибар бирә. Аның түбәндәге өч мәкаләсе хәзерге көндә дә үз әһәмиятен югалтмады: О диалектах казанского татарского языка // Вестник научного общества татароведения. – 1927. – № 6. – С. 50-65; Нократ һәм Глазов татарлары арасында (Среди нукратских и глазовских татар) // Татарстан. – 1929. – № 5. – С. 40-42; Наречие каринских и глазовских татар // Труды общества изучения Татарстана. – 1930. – Т. 1. – С. 135-144.

    Галимнең тел буенча тикшеренүләрендә татар теленең диалектларын өйрәнү зур урын тота. 1924-1925 еллардан башлап, ул җирле сөйләмнәрне ныклап өйрәнүгә керешә. Аның бу төр хезмәтләрендә без татар диалектларының өйрәнелү тарихын күрәбез. Аларда үз вакыты өчен күп кенә кызыклы мәсьәләләр күтәрелә һәм хәл ителә. Кыскасы, Җ. Вәлиди татар тел белемендә диалектология фәненең беренче буразналарын сызучы галим булып санала.

   Җамал Вәлидинең 1927-1929 нчы елларда басылып чыккан “Татар теленең тулы сүзлеге” татар теле лексикографиясен өйрәнү һәм үстерүгә зур өлеш кертә.
    Җ. Вәлиди, революциягә кадәрге тәнкыйтьчеләр һәм әдәбият белгечләре арасында беренчеләрдән булып, Тукай иҗатына анализ ясарга һәм аның татар халкы тарихында тоткан югары урынын ачыкларга омтыла. Ул шулай ук, зур кереш сүз белән, шагыйрьнең күпчелек шигъри әсәрләрен үз эченә алган күләмле җыентыгын бастырып чыгара. (“Габдулла Тукаев мәҗмугаи асаре”, Казан, “Мәгариф” көтепханәсе, 1914 ел). Г. Тукай иҗатын шагыйрьнең шәхесе һәм дөньяга карашлары яктылыгында фәнни өйрәнүне Җ.Вәлиди октябрь революциясеннән соң да дәвам иттерә. 1918 елда дөнья күргән “Габдулла Тукаевның мәҗмугаи асаре”нә (икенче басма) кереш мәкаләсе һәм 1923 елда “Мәгариф” журналының 3-4 саннарында басылган “Тукайның шагыйрьлеге” исемле хезмәте әнә шундыйлардан.

    Солтангалиевчеләр белән бәйләнештә торып, Совет властена каршы көрәшкән буржуаз интеллигентлар төркеменең җитәкчесе булуда, халык арасында һәм матбугатта буржуаз милли идеяләр таратуда гаепләнеп, Җамал Вәлиди 1931 нче елның    6 нчы маенда кулга алына һәм 1932 нче елның 30 ноябрендә вафат була. Үлеменнән соң өч атна үткәч, Мәскәүдән аның акланганлыгы турында кәгазь килеп төшә.
   Әдипнең мирасы белән таныш кешеләр беләләр: Җамал Вәлидинең күп санлы фәнни хезмәтләренең бер өлеше (әдәби тәнкыйть) аны үз чорының көчле әдәби тәнкыйтьчесе итеп танытса, икенче зур өлеше (лингвистикага караган хезмәтләре) аны укучы күз алдына олы тел галиме, олпат тюрколог итеп китереп бастыра, ә өченче өлеше (милләтләр тарихы буенча фәлсәфи хезмәтләре) Җ.Вәлидине “үз чорының философия галиме дип исемләргә мөмкинлек бирә”.(М.Мәһдиев “Тарихтан сабак” Социалистик Татарстан. 1987, 13 октябрь).

   Без, Апас ягы кешеләре, белемле, зыялы шәхесләребез белән хаклы рәвештә горурланабыз. Алар арасында алтын хәзинәбез булган фольклорны тудыручы, кадерләп җыеп-саклаучылар да, халкыбызга мәгърифәт нурын таратучылар да, тел гыйлеме өлкәсендә армый-талмый хезмәт итүчеләр дә бар. Бу яктан безгә тиңнәр, мөгаен, сирәктер.  
    Якташларым һәм халкым  милләтебезнең алтын баганасы  булып саналырдай бөек шәхесебез Җамал Вәлидинең тормыш сәхифәләрен барлау эшен, әдипнең бай рухи мирасын халыкка кайтаруны  алга таба да дәвам итәр дигән өмет-теләктә калам.

